
Паняцце «карціна свету» («вобраз свету», «мадэль свету») 

выкарыстоўваюць  навукоўцы у галіне псіхалогіі (С. Д. Смірноў),  філасофіі 

(М. Хайдэгер), культуралогіі (М. М. Бахцін, Д. С. Ліхачоў),  лінгвістыцы (Г. 

Д. Гачев), літаратуразнаўстве (Ю. М. Лотман, Б. М. Гаспаров). Мовазнаўцы і 

літаратуразнаўцы, абапіраючыся на навуковыя працы філолагаў мінулага, не 

могуць прыйсці да адзінай трактоўцы тэрміна “мастацкая карціна свету”. 

Для канкрэтызацыі паняцця мастацкай карціны свету Д. С. Ліхачоў 

прапанаваў выкарыстоўваць тэрмін «унутраны свет мастацкага твора» [7, с. 

87], тым самым навукоўца пазначыў разуменне мастацкага тэксту як 

асаблівага ўвасаблення карціны свету пэўнага пісьменніка. На думку 

Ліхачова дзеючыя асобы мастацкага твора – частка арганізацыі ўнутранага 

свету твора, а найбольшае псіхалагічнае супраціўленне волі сюжэта 

ствараюць характары і тыпы. Літаратуразнаўца адзначае выключную ролю 

апавядальніка, чый эмацыйна-ацэначны погляд  з'яўляецца істотным у 

сістэме ўнутранай прасторы твора. Такім чынам, у структуры ўнутранага 

свету літаратурнага твора даследчык вылучае наступныя кампаненты: «яго 

час, прастору, сацыяльнае і матэрыяльнае асяроддзе», «законы псіхалогіі і 

руху ідэй», а таксама «агульныя прынцыпы, на аснове якіх усе гэтыя асобныя 

элементы злучаюцца ў адзінае мастацкае цэлае» [7, с. 87]. 

Літаратуразнаўцы часцей за ўсѐ ўжываюць тэрмін «карціна свету» у 

якасці метафарычнага паняцця, з прычыны чаго назіраецца адсутнасць 

адназначнага падыходу да інтэрпрэтацыі мастацкай карціны свету аўтара. М. 

М. Бахцін трактуе гэтае паняцце як «эстэтычнае разуменне свету» [1, с. 98]. 

Навукоўца ставіць знак роўнасці паміж «вобразам свету» і «карцінай свету» і 

сцвярджае, што «свет мастацкага разумення ѐсць свет арганізаваны, 



упарадкаваны і завершаны акрамя зададзенасці і сэнсу вакол дадзенага 

чалавека як яго каштоўнаснага асяроддзя» [1, с. 162]. 

Л. А. Закс у якасці найважнейшай характарыстыкі мастацкай карціны 

свету адзначае магчымасць яе існавання толькі «праз пэўныя  творы» [4, с. 

75], тады як «мастацкая мадэль свету, наадварот, функцыянуе толькі ў сферы 

мастацкай свядомасці як яго іманентная і атрыбутыўна ментальная 

структура» [4, с. 75]. Такім чынам, у сваім даследаванні вучоны не толькі 

прапануе аўтарскае вызначэнне мастацкай карціны свету, але і адзначае 

істотныя адрозненні паміж паняццямі «карціна свету» і «мадэль свету». 

Г. Ф. Кузняцова ставіць знак роўнасці паміж паняццямі «карціна свету» і 

«анталогія», заяўляючы, што «праца пісьменніка адліваецца ў ... філасофію 

жыцця, якую мы можам назваць яго мастацкай карцінай свету, або 

анталогіяй» [5, с. 148]. 

Вядома, што ў тэксце мастацкага твора пэўным чынам рэалізуецца 

канцэптуальная карціна свету пісьменніка, для якой характэрна 

індывідуальнасць. Спосабы падобнай рэпрэзентацыі становяцца аб'ектам 

даследавання лінгвістычнай навукі, дзе канцэптуальная карціна свету ўяўляе 

сабой сістэму інфармацыі аб аб'ектах рэчаіснасці, якая рэалізуеца ў 

інтэлектуальнай і практычнай дзейнасці індывіда [3, с. 7]. 

Ю. М. Лотман у сваѐй працы «У школе паэтычнага слова. Пушкін. 

Лермантаў. Гогаль» суадносіць паняцце мадэлі свету з «формамі 

прасторавага канструявання свету ў свядомасці чалавека» [8, с. 239]. 

Навукоўца сцвярджае, што  «мастацкая прастора ўяўляе сабой мадэль свету 

дадзенага аўтара, выказаную на мове яго прасторавых уяўленняў» [9, с. 251]. 

У гэтыя прасторавыя формы пісьменнік закладвае рысы рэальнага свету, у 

выніку чаго замацоўваецца залежнасць рэчаіснасці ад таго ўяўлення, якое 

аўтар стварыў у сваѐй свядомасці. Менавіта рэальнасць, пададзеную ў 

выглядзе тэксту, Ю. М. Лотман прапануе разумець як карціну свету 

літаратурнага твора.  «Мастацкі твор, які з'яўляецца пэўнай карцінай свету, 



пэўным паведамленнем на мове мастацтва, проста не існуе па-за гэтай 

мовай» [10, с. 65]. 

Здольнасць пісьменніка абыходзцца са словам з'яўляецца вызначальным 

фактарам пры стварэнні той мастацкай карціны свету, якая знойдзе 

адлюстраванне ў свядомасці чытача. На думку Лотмана пісьменнік, калі 

праецыруе вобраз рэчаіснасці  на пэўную карціну свету літаратурнага тэксту, 

павінен звяртацца да дбайнага адбору наступных мастацкіх элементаў: 

моўнага матэрыялу (выкарыстанне лексем пэўнай тэматыкі, ажыццяўленне 

кантролю за частотнасцю іх ужывання, выкарыстанне індывідуальна-

аўтарскіх моўных сродкаў і г. д.),  кампанентаў структуры мастацкага тэксту, 

сістэмы фігур і тропаў [10, с. 65-66]. 

Адзначым, што Ю. М. Лотман размяжоўвае разуменне тэрмінаў «карціна 

свету» і «мадэль свету». Вучоны сцвярджае, што карціна свету пэўнага 

пісьменніка ўзнікае ў свядомасці чытача гарманічнай або, наадварот, 

«хаатычнай і трагічнай» [8, с. 225]. Прасторавы вобраз свету, які ствараецца 

культурай, “знаходзіцца як бы паміж чалавекам і знешняй рэчаіснасцю 

Прыроды ў пастаянным прыцягненні да двух гэтых палюсоў» [8, с. 297]. 

Даследчык лічыць, што сюжэт аказваецца «арганічна звязаны з карцінай 

свету, якая дае маштабы таго, што з'яўляецца падзеяй, а што яе варыянтам, 

які не стварае нічога новага» [10, с. 283]. Так, мадэль свету Ю. М. Лотман 

суадносіць з асаблівым, універсальным прадстаўленнем аб свеце, 

замацаваным у  свядомасці чалавека, а мастацкая карціна свету (або вобраз 

свету) – гэта ўяўленне аб рэчаіснасці абагульняючага характару, якое 

сфармірвана на культурных каштоўнасцях пэўнай эпохі. Карціна свету, у 

адрозненні ад мадэлі свету, характарызуецца індывідуальна-аўтарскім 

разуменнем рэчаіснасці, асаблівасці якой адлюстроўваюцца  лексічнымі і 

стылістычнымі сродкамі пэўнага мастацкага тэксту. Ю.М. Лотман лічыць, 

што  менавіта мова выконвае непасрэдную функцыю стварэння мастацкай 

карціны свету як другаснай, якая адлюстроўвае разуменне рэчаіснасці аўтара 

літаратурнага твора [10, с. 284-286]. 



Н.Б. Лебедзева лічыць, што мастацкая карціна свету апасродкавана не 

толькі мовай, але і канцэптамі, апісанне якіх складае аснову нацыянальнай, а 

таксама індывідуальна-аўтарскай карціны свету. Пры гэтым адлюстраванне 

асаблівасцяў нацыянальнага каларыту  - магчымы, але не абавязковы элемент 

стварэння карціны свету ў мастацкай літаратуры [6, с. 23]. 

Такім чынам, мастацкая карціна свету  - цэласны арганізм са сваѐй 

прасторава-часовай арганізацыю сістэмай персанажаў у адпаведнасці з 

мастацкай задумай пісьменніка. Карціна свету пісьменніка адрозніваецца 

непаўторнасцю светаадчування, увасобленай у індывідуальным падыходзе да 

падбору моўных сродкаў пры стварэнні мастацкіх вобразаў,  што 

абгрунтоўвае цікавасць да вывучэння рэальнасці кожнага асобна ўзятага 

пісьменніка. 

